
　給事中蕭崇業行人謝杰之奉使也以丙子秋九月共

　行也以己卯夏五月巨艦造作文移來往非經年不能

　成桅木尤艱丁丑歲造成復破一造費可九千金官吏

　從人廪餼不與焉及到國日有餽旬有問安月有筵宴

　隨從四五百人淹留五六月粮食犒賞不可勝計故吾

　學編有彼國遣陪臣至省城領封之說〈出小品〉

是年王兀堂數掠新奠永奠寬奠諸堡無慮數十輩夷酋

佟馬兒章金等三百餘人不入市牧馬松子嶺聲言各堡

本住牧故境不與貢者候秋深葉落馳塞也亡何以五十

騎從林剛谷入我師追逐獲二級葢先是七月開市寬奠

參將徐國輔弟國臣及蒼頭軍劉佐等減價強鬻參毆市

夷幾斃以故諸夷忿欲修郄廵撫都御史周詠等請按國

輔如法傳諭兀堂戢諸部然是後諸夷絕跡關市兀堂與

豪酋趙鎖羅骨亦妄覬貢路有違言譸張遼塞矣

--

庚辰〈萬曆八年〉

二月會試以禮部尙書兼文淵閣學士申時行掌詹事禮

部侍郎余有丁充主試官取蕭良有等三百人

三月廷試賜進士張懋修蕭良有王庭譔等及第出身有

差

　是科品位最著者李汝華黃克纘張鴻崗衛一鳳劉元

　霖許弘綱楊鎬並尙書而顧憲成魏允中柯挺饒姜士

　昌蕭良有以文名

首輔張居正服除　詔加太傅歲加祿米一百石進前所

與錦衣正千户世指揮僉事居正辭太傅　從之

行耕藉田禮

首輔張居正乞休不允

設專官纂修會典以吏部左侍郎兼翰林院侍讀學士余

有丁暫解部事以本官仍管詹事府事詹事府詹事兼翰

林院侍讀學士許國協管府事俱充副總裁各暫停常轉

專在史館遵照　勑諭事理將新舊原本細加考究另具

稿送閣中刪潤

十一月　詔度民田先是　高皇帝時天下土田八百五

十萬頃歲久僞滋編户末民無所得衣食兵勢必易常產

令豪民得以爲姦以故田貯之弊孔百出而其大者曰飛

